
SOLIY TA’LIM MUASSASALARINI 

XALQARO TASNIFINING 
VUJUDGA KELISHI 

ILGʻOR TAJRIBALARI

Yuldashev Iskandar Bahromovich
Toshkent davlat iqtisodiyot 

universiteti mustaqil izlanuvchisi

Annotatsiya: Maqolada oliy ta’lim universitetlarining xalqaro tasnifining rivojlanishi va xorijiy universitetlar tajribalari 
oʻrganilgan. Mazkur tendensiyalarning vujudga kelishiga nisbatan olimlarning ilmiy xulosalari va yondashuvlari tizim-
lashtirilgan. Olib borilgan tadqiqotlar asosida ilmiy taklif va xulosalar shakllantirilgan.

Kalit sо’zlar: oliy ta’lim, xalqaro reyting, xalqaro tasnif, oliy ta’lim menejmenti, universitet boshqaruvi.

Abstract: The article examines the development of the world class of higher education universities and the experiences of 
foreign universities. Scientists’ scientific conclusions and approaches to the emergence of these trends are systematized. 
Based on the conducted research, scientific proposals and conclusions were formed.

Key words: higher education, international rating, international classification, higher education management, university 
management.

Аннотация: В статье рассматривается развитие международной класса вузов высшего образования и опыт зару-
бежных университетов. Систематизированы научные выводы и подходы ученых к возникновению этих тенденций. 
На основе проведенных исследований были сформированы научные предложения и выводы.

Ключевые слова: высшее образование, международный рейтинг, международная класс, менеджмент высшего 
образования, университетский менеджмент.

K I R I S H
Oliy ta’lim muassasalarining xalqaro tasnifiga doir xalqaro tajribada koʻplab yondashuvlarni koʻrish mumkin. 

Hozirgi kunda oliy ta’lim bozorining global fonida xalqaro darajada tan olinish jadal kurash maydonini vujudga 
keltirmoqda. Global miqyosda oliy ta’lim bozoridagi raqobat muhitining keskinlashuvi universitetlar oʻrtasida 
abituriyentlarni jalb etishga boʻlgan kurashning oshishiga olib kelmoqda.

Soʻnggi yillarda koʻplab davlatlarda ta’lim siyosatining liberallashuvi, insonlarning ta’lim olishga boʻlgan 
huquqlarini ta’minlashga qaratilgan islohotlar oʻlaroq oliy ta’lim bilan qamrab olishga qaratilgan oʻzgarishlar 
rivojlanmoqda. Shuningdek, Birlashgan Millatlar Tashkilotining 2030-yilga qadar Barqaror rivojlanish maqsad-
lari doirasida barcha hukumatlar oliy ta’lim bilan qamrab olish masalasida jadal islohotlarni amalga oshirmoqda. 
BMTning ma’lumotlariga koʻra, 15-24 yosh boʻlgan aholi soni 2024-yilda 1,2 mlrd. boʻlsa, ushbu raqam  
2030-yilga borib 1,3 mlrd boʻlishi bashorat qilinmoqda [1].

Shu boisdan, global oliy ta’lim bozoridagi tendensiyalarni inobatga olgan holda universitetlarni rivojlan-
tirishga e’tibor qaratish maqsadga muvofiq hisoblanadi. Qayd etib oʻtganimizdek, Times Higher Education 
World University rankings 2024-yil birinchi 1000 talik roʻyxatida AQSHda joylashgan universitetlarning 156 tasi 
joylashganligi ushbu mamlakatda ham mahalliy darajada, ham global darajada raqobatbardoshlikning kuchli 
ekanligini ifodalab beradi.

M A V Z U G A  O I D  A D A B I Y O T L A R  T A H L I L I
S.Velbers va J.Brankovich tomonidan amalga oshirilgan tadqiqotda oliy ta’lim muassasalarining reytinglari 

tarixiy-sotsiologik jihatdan tahlil etishga e’tibor qaratishadi [2]. Ularning fikricha, oliy ta’lim muassasalarining 
reytinglari 1960‒70-yillarda ijtimoiy fan sohasi olimlari tomonidan universitet faoliyatlarini baholashga qaratilgan 
tadqiqotlarni amalga oshirishi bilan rivojlanganligini qayd etib oʻtishadi. Ushbu tendensiyalari Amerika ta’lim 
qoʻmitasi tomonidan amalga oshirilish jarayonlari bilan yanada avj olganligini ta’kidlab oʻtishadi. 

A.Nelson oʻzining tadqiqotida oliy ta’lim muassasalari reytinglari tarixini tanqidiy nuqtayi nazardan tahlil 
qilishga e’tibor qaratadi [3]. Uning fikricha, universitetlarning reytinglari ularni innovatsiyalarga olib borishdan 
koʻra, imitatsion jarayonlar bilan shugʻullanishga koʻproq undayotganligini asoslashga harakat qiladi. Jumladan, 
Amerika universitetlari xalqqa sifatli oliy ta’lim xizmatlari koʻrsatishdan koʻra, xalqaro reklama ishlariga koʻproq 
e’tibor qaratayotganligini ta’kidlab oʻtadi. Natijada, bu kabi reyting uchun poygalar universitetlarning akademik 
yaratuvchanlik va mustaqilligini ta’minlashga yetarli shart-sharoit yaratmayotganligini qayd etadi.

J.Shin va boshqalar universitetlar reytingi borasidagi tadqiqotlarni aks ettirgan ilmiy asarda tarix va istiqbol 
toʻgʻrisidagi xulosalarni shakllantirib berishadi [4]. Ular universitetlar reytingining evolyutsiyasi va uning oliy 
ta’limga ta’sirini baholashga harakat qilishadi. Shuningdek, oliy ta’lim siyosati, institutsional tuzilish va jamiyat 
qarashlarini shakllanishiga reyting tizimining ta’sirini tahlil etishadi. Bu borada, reyting agentliklari tomonidan 
foydalanilayotgan metodlar toʻgʻrisidagi fikrlarini asoslab berishadi. Ularning fikricha, istiqbolda universitetlar 
tomonidan reyting tizimiga boʻlgan moyillik saqlanib qolishini asoslaydilar. Shu boisdan, reyting tizimi metodla-
rini zamonaviy hayot sifatiga salbiy ta’sirini oldini olishga qaratilgan metodlar mezonlari bilan takomillashtirish 
zarurligi xulosa qilinadi. 

K.Stergion va A.Tsikliras birgalikda amalga oshirgan tadqiqotda xalqlar qadriyatlari oliy ta’lim muassa-
salarining global reputatsiyalarining shakllanishiga ta’sirini baholash amalga oshirgan [5]. Ular Google 
Ngram viewer yordamida AQSHning 13ta, Buyuk Britaniyaning 5 ta va Kanadaning 4 ta universitetlarining  
1800–2008-yillar oraligʻida ingliz tilida nashr etilgan kitoblarda qanchalik qayd etilish chastotasini tahlil qilishadi. 
Uzoq muddatli davrda reputatsiyasi va intellektual ta’siri tijoriy xususiyat kasb etadigan QS, THE kabi reyting 
agentliklari roʻyxatidan koʻra ijobiyroq ekanligini qayd etib oʻtadi. U boisdan, uzoq yillik tarixga ega boʻlish abi-
turiyentlar (ularning ota-onalari) tomonidan tanlovni amalga oshirishda sezilarli ta’sirga ega ekanligini koʻrish 
mumkinligi qayd etib oʻtiladi. 

Fikrimizcha, oliy ta’lim muassasalarining xalqaro darajadagi reputatsiyasi olimlar tomonidan turlicha yon-
dashuvlar asosida izohlab berilmoqda. Tadqiqotlarimiz asosida nazariy jihatdan quyidagi ilmiy xulosalarni 
shakl lantirish mumkin:

Birinchidan, global oliy ta’lim bozorida talabning sezilarli oʻsishi vujudga kelmoqda. Bunda yosh avlodning 
umumiy aholi sonidagi ulushi ortishi bilan yanada aniqroq tasavvur etish mumkin.

Ikkinchidan, oliy ta’lim muassasalarining kuchsiz jihatlarini aniqlash va uni bartaraf etishni rivojlantirish 
orqali raqobatbardoshlikni oshirish muhim ahamiyatga ega boʻlmoqda.

Uchinchidan, global reytinglar roʻyxatlarida boʻlishdan asosiy maqsadni tijoriy shaklda boʻlishini oldini 
olishga qaratilgan maqsadlarni shakllantirish. Bunda universitetning xalqaro tasnifini rivojlantirishda global 
reyting mezonlaridan emas, balki hayot sifatini oshirishga qaratilgan mezonlaridan kelib chiqib mustahkam-
lashga erishish.

T A H L I L  V A  N A T I J A L A R
Jahon mamlakatlarining ayrimlarida oliy ta’lim muassasalarining soniga e’tibor qaratsak, koʻplab holatlarda 

universitetlarning miqdori sezilarli koʻp ekanligini kuzatish mumkin. Masalan, Hindistonda 5349 ta universitet 
boʻlsa, deyarli bir xil aholi soniga Xitoyda esa, ikki barabar kam ekanligini kuzatish mumkin (1-rasmga qarang). 
Koʻrinib turibdiki, jahonning koʻplab mamlakatlarida tashkil etilgan barcha universitetlar ham global reputat-
siyaga ega boʻlmasligi mumkin ekan. Bu esa, oliy ta’lim muassasalarining global reputatsiyaga erishishlari 
murakkablik kasb etishini ifodalaydi, desak mubolagʻa boʻlmaydi. 

1-rasm. Jahon mamlakatlarida oliy ta’lim muassasalari soni [6], 2023 yil iyul holati.

Global oliy ta’lim bozori 2023 yil holatiga 736,8 mlrd AQSH dollari miqdoriga baholanayotganligini kuzatish 
mumkin. Bu esa, 2024-2030 yillarda yiliga oʻrtacha 12,1 foizlik oʻsishni koʻrsatib berishini qayd etiish lozim [7]. 
Shundan, davlat universitetlarining ulushi 41 foizni tashkil etsa, xususiy universitetlar ulushi 59 foizni tashkil 
etadi.

Masalan, Times Higher Education World University rankings roʻyxatida [8] 2022 yilda 99 mamlakatdan 
1600ta oliy ta’lim universitetlari ishtirok etgan boʻlsa, 2024 yilda 108 mamlakatdan 1906ta oliy ta’lim muassas-
alari ishtirok etdi. Mazkur tendensiya jahonda oliy ta’lim muassasalarining xalqaro tan olinish holatlariga e’tibori 
kuchayayotganligini oʻzida ifodalab beradi. Bu esa, global oliy ta’lim bozoridagi raqobatning jadallashayotgan-
ligidan dalolat beradi. 

Shuningdek,  Times Higher Education World University rankings 2024 roʻyxatida birinchi 1000 talikda 
AQSHdan 156ta, Buyuk Britaniyadan 68 ta, Germaniyadan 49 ta, Xitoydan 49 ta va Hindistondan 20 ta oliy 
ta’lim muassasalari qayd etilganligini koʻrish mumkin. 

Fikrimizcha, mazkur tendensiyalar rivojlangan va ayrim rivojlanayotgan mamlakatlarda joylashgan univer-
sitetlar global oliy ta’lim bozoridagi oʻrni mustahkamlanib borayotgan boʻlsa, ayrimlarida rivojlanish bosqichida 
ekanligi qayd etish lozim. Shu nuqtayi nazardan, oliy ta’lim muassasalarining xalqar tasnifiga nisbatan yon-
dashuv ham oʻziga xos tendensiyalarni aks ettirayotganligini ifodalab beradi.

A.Usher tomonidan 2016 yilda amalga oshirgan tadqiqotida oliy ta’lim muassasalarining global reytin-
glarining tarixan rivojlanishi tahlil etilgan [9]. Soʻnggi oʻttiz yillikda universitetlarni oʻzaro solishtirish shaklidan 
hukumatlarning markaziy vositalari sifatida ta’lim ustuvor yoʻnalishlari va ularning moliyalashtirishga ta’siri kabi 
jihatlarni tahlil etib oʻtadi. Uning fikricha, ushbu yoʻnalishda koʻplab tadqiqotlar olib borilgan. Ularning aksariyati 
oliy ta’lim bozorining rivojlanishi va reyting tizimini ishlab chiqishda ayrim murakkabliklarni qamrab olishga 
qaratilganligini ta’kidlab oʻtadi. Universitetlarning reytinglari rivojlanishida mahalliy va global reytinglar bilan 
birga, the UNESCO Publication Rankings and Accountability in Higher Education kabi nashrlarni ham keltirib 
oʻtadi. 

Tadqiqotlar davomida kuzatishimiz mumkinki, universitetlarning xalqaro tasnifining rivojlanishida turli yon-
dashuvlar shakllanmoqda. Bunda, xalqaro reyting agentliklari bilan birga akademik reputatsiyaning boshqa 



T
A

R
A

Q
Q

IY
O

T
П
Р
О
Г
Р
Е
С
С

P
R

O
G

R
E

S
S

250 https://yashil-iqtisodiyot-taraqqiyot.uz

YA S H I L  I Q T I S O D I Y O T  VA  TA R A Q Q I Y O T 2024-yil, iyul.  № 7-son.

shakllari ham alohida ahamiyat kasb etadi. Jumladan, universitetlarning nomlarini ingliz yoki boshqa tillarda 
nashr etiladigan ilmiy, oʻquv adabiyotlarida qayd etilishi chastotalari kabi tendetsiyalarni keltirish mumkin. 

Shu boisdan, biz Google Ngram viewer yordamida M.Ulugʻbek nomidagi Oʻzbekiston Milliy universiteti 
va Toshkent davlat iqtisodiyot universitetining rus va ingliz tilidagi variantlarini qayd etilish chastotalarini tahlil 
qilishga e’tibor qaratdik. Mos ravishda  “Natsionalniy universitet Uzbekistana imeni Mirzo Ulugbeka”, “National 
University of Uzbekistan named after Mirzo Ulugbek” va “Tashkent state university of economics” kabi nomlar 
bilan qidiruv berganimizda qayd etilish chastotalari kuzatilmadi.

Shuningdek, “Tashkentskiy gosudarstvenniy ekonomicheskiy universitet” nomini 1931‒2019 yillar ora-
ligʻida qidirib koʻrilganda 1990‒2010 yillarda faol boʻlganligini kuzatish mumkin. Ushbu davr oraligʻida mazkur 
universitet xalqaro reputatsiyasi adabiyotlar orqali sezilarli namoyon boʻlganligini koʻrish mumkin (2-rasmga 
qarang).

2-rasm. Toshkent davlat iqtisodiyot universitetining 1931‒2019-yillarda rus tilida nashr etilgan adabiyotlarda 
qayd etilish chastotasi.

AQSH universitetlari xalqaro reytinglarda sezilarli ulushga ega boʻlgan xususiyatni kasb ettiradi. Shu 
nuqtayi nazardan, biz oʻrganishlarimiz davomida mazkur mamlakat oliy ta’lim tizimidagi ayrim tajribalarni tahlil 
qilishga e’tibor qaratamiz. 

V.Leydesdorf va boshqalar tomonidan olib borilgan tadqiqotda AQSH va Xitoy universitetlarining rey-
tinglardagi oʻrni yuzasidan Z-test metodi asosida tahlillarni amalga oshirgan [10]. Ular AQSHning 197 ta va 
Xitoyning 205 ta oliy ta’lim muassasalarining the Leiden Rankings 2020 roʻyxatidagi oʻrni yuzasidan tad-
qiqotlarni amalga oshiradi. Xitoy universitetlari tadqiqot nuqtayi nazaridan quyi, oʻrta va yuqori tasnifdagi oliy 
ta’lim muassasalariga ajratilganligini xulosa qilishadi. Ularning fikricha, makrodarajada solishtirganda AQSH 
universitetlari yaxshiroq natijalarga erishayotganligini qayd etiladi va xalqaro reytinglarda ham AQSH ijobiyroq 
natijalarga erishganligi kuzatilgani ta’kidlanadi. Shu boisdan, universitetlarni 3 yoki 4 guruhga boʻlgan holda 
shakllanganligini xulosa qilishadi.

R.Greval va boshqalar tomonidan 1999-2006 yillarda AQSH universitetlarining USNews tomonidan 1983 
yildan e’lon qilinadigan reytingda aks etishini tahlil qilishadi [11]. Unga koʻra, roʻyxatdagi top-50 ta universi-
tetlarning reytingda qayd etilish tendensiyalari tadqiq etiladi. Jumladan, Garvard, Prinston, Stenford va Yel 
kabi universitetlar top beshtalikdan doimiy oʻrin olishi qayd etib oʻtiladi. Ular universitetlarning reytinglardagi 
oʻrni oʻzgarishini ehtimolligini tahlil qilishadi. Ularning fikricha, birinchi 5talikdagi universitetlarning reputatsiyala-
rini saqlanib qolish ehtimolligi yuqori ekanligi qayd etiladi. Jumladan, oxirgi oʻrganilgan 8 yilda 8ta universitet 
top-5talikda ishtirok etgan. Mazkur universitetlarning top-5talikdagi oʻrnini saqlab qolish ehtimolligi 0,708ga 
teng ekanligini ta’kidlab oʻtadi. 

Fikrimizcha, AQSH universitetlari oʻzlarining faoliyatida xalqaro tasnif darajalari birmuncha mustahkam 
ahamiyatga ega boʻlmoqda. Ular tomonidan reytinglarda oʻrin olishlari boshqa rivojlanayotgan mamlakatlarning 
yetakchi universitetlariga nisbatan ham ishonchli reputatsiyaga ega boʻlmoqda. Shuningdek, ularning oʻz re pu-

Statsiyalarini saqlab qolishlari ehtimolligi ham yuqori ekanligini kuzatish mumkin. Bu esa, AQSH universitetlari 

tajribalari ahamiyatga ega ekanligini oʻzida ifodalab beradi.
S.Brasko tomonidan Yel universitetida akademik hayot va hamkorlikning rivojlanishiga qaratilgan ilmiy 

xulosalarni shakllantirishga e’tibor qaratadi [12]. Ular talabalarning akademik va ijtimoiy hayotining universitet-
dagi ijtimoiy kontekstga ta’sirini baholashga qaratilgan. Jumladan, talabalar oʻrtasidagi doʻstlik ularning ijtimoiy 
hayotidan koʻra, akademik faoliyatiga koʻproq asoslanishi koʻrsatib oʻtiladi. Shuningdek, talabalar oʻrtasidagi 
hamkorlikning rivojlanishi ularning universitktdagi bitta turar joyda istiqomat qilishlari ekanligi asoslab beriladi. 

2021 yilda Yel universitetida akademik mustaqillik borasidagi voqelikni keltirish maqsadga muvofiq his-
oblanadi. The New York Times ommaviy axborot vositasida 2021 yil 30 sentyabr kuni tarix fani professori, 2017 
yildan buyon the Grand Strategy kursini boshqarayotgan profssor Beverly Gage tomonidan oʻquv reja (Cur-
riculum) ishlab chiqilishi va ishga olish jarayonlariga donorlar tomonidan aralashuv boʻlganligi sababli istefoga 
chiqqanligini ma’lum qiladi [13]. Natijada, Yel universiteti 23chi Prezidenti professor, Peter Salovey bayonot 
beradi [14]. Uning bayonotida professor-oʻqituvchilar, tadqiqotchilar oʻzlarining oʻquv dasturlarini shakllanti-
rishda, tadqiqot yoʻnalishlarini aniqlashda mutlaqo mustaqil ekanliklarini ta’kidlab oʻtadi. 

Fikrimizcha, global miqyosda yuqori tasnif va reytingga ega boʻlgan AQSH universitetlarida akademik mus-
taqillik muhim ahamiyatga ega boʻlmoqda. Shuningdek, ularning strategik rejalarni ishlab chiqishida mustaqillik 
omilining birlamchi xususiyat kasb etishini koʻrish mumkin. Shu nuqtayi nazardan, ushbu tajribalarni inobatga 
olinishi maqsadga muvofiq hisoblanadi. 

Shuningdek, Yel universiteti tomonidan turli tahdidlarga uchragan olim va tadqiqotchilarni oʻz jamoasiga 
qoʻshib olishni nazarda tutadigan Scholars ar Risk (SAR) dasturini ishga tushirgan. Universitet Prezidenti Peter 
Salovey fikricha, universitetning mazkur dasturni moliyalashtirish hajmini yillik 2,6 mln AQSH dollariga oshiril-
ishi yettitagacha olim va tadqiqotchilarni kutib olishga xizmat qilishi mumkinligini ta’kidlab oʻtadi[15]. 

Qayd etish lozim, 1937 yilda Yel universitetining boshqaruvchisi A.Xolkombe va boshqalar birgalikda oʻr-
ganishlar amalga oshiriladi [16]. Ularning oʻrganishlarida quyidagi xulosalar keltirilgan: birinchidan universitet 
rahbariyati fakultet a’zolari bilan doimiy aloqani ta’minlashda tezkor qarorlarni qabul qilishi lozim, ikkinchidan 
universitet oʻqituvchisi (uning ilmiy darajasi va boshqa holatidan qat’iy nazar) unga toʻliq professor sifatida 
munosabatda boʻlish belgilab berilgan. 

Koʻrinib turibdiki, yaqin bir asrlik tarixga ega boʻlgan qarorda ham universitetning xalqaro tasnifga doir 
mezonlari dolzarb xususiyatga ega boʻlgan. Bu esa, universitetlarda global reytinglardan koʻra, xalqaro tasnifga 
ega boʻlish maqomi muhim ahamiyatga ega boʻlgan. 

X U L O S A  V A  T A K L I F L A R 
Umumiy xulosa qilib aytganda, ayrim mamlakatlarda universitetlarning global reyting va jahon tasnif kabi 

kategoriyalarga nisbatan yondashuvlar oʻzaro farqlanmoqda. Bizningcha, ushbu ikki kategoriya bir-biri bilan 
bogʻliq holda shakllansada, reytinglarga juda koʻp e’tibor berishdan koʻra xalqaro tasnif maqomiga ega boʻlgan 
universitetlarni rivojlantirish muhim hisoblanadi. 

Birinchidan, oliy ta’lim muassasalarida akademik mustaqillik darajasini eng quyi boʻgʻinga qadar ta’minla-
nishiga erishish. Bunda professor-oʻqituvchilar faoliyatidagi barcha akademik hujjatlarni rasmiylashtirishdagi 
mustaqillikni inobatga olish zarur. Shuningdek, akademik mustaqillikni ta’minlashni birlamchi xususiyat bilan 
birga uning quyi va yuqori chegara mezonlarini ham joriy etish maqsadga muvofiq hisoblanadi.

Ikkinchidan, ilmiy tadqiqotlarni moliyalashtirishda va ularni boshqarishda tadqiqotchilarni ijtimoiy, moliyaviy 
qoʻllab quvvatlashni nazarda tutish. Bunda, ilmiy tadqiqotlar uchun nafaqat moliyaviy ta’minotni nazarda tutish 
balki ijtimoiy-ma’naviy qoʻllab-quvvatlashni ham nazarda tutish muhim ahamiyatga ega hisoblanadi.

Uchinchidan, universitetda ijtimoiy hayotni yanada barqaror boʻlishiga qaratilgan tadbirlarni rivojlantirish. 
Bunda mavjud shart-sharoit infratuzilmasini qulayliklarga ega boʻlishini koʻzda tutish. Shuningdek, jamoaviy 
faoliyatning barqaror rivojlanishi uchun ijtimoiy muhit oddiyligi va mustahkamligini ta’minlash maqsadga muvofiq 
hisoblanadi. 

Umuman olganda, universitetlarning xalqaro reyting roʻyxatlarida barqaror oʻrin egallashi bilan birga, 
xalqaro tasnif maqomini saqlab qolishiga e’tibor qaratish lozim boʻladi. Bizningcha, xalqaro tasnif maqomi 
xalqaro miqyosda tan olingan akademik, ilmiy va ijtimoiy hayot uchligini ta’minlash birlamchi ahamiyatga ega 
boʻlishi zarur hisoblanadi, deb oʻylaymiz. 

